
CRYNODEB

Amcan y traethawd hwn yw archwilio i sut y mae cyrff cyhoeddus yng ngogledd Cymru yn
cynllunio hyfforddiant mewn caffael sgiliau Cymraeg i’'w staff di-Gymraeg, ac felly’n sicrhau
bod y staff yma yn meddu ar sgiliau galwedigaethol allweddol er mwyn medru cyfrannu at
wasanaeth dwyieithog eu cyflogwr. Mae’r astudiaeth yn edrych yn fanwl ar effeithiolrwydd
ac effeithlonrwydd yr hyfforddiant hwn, gan werthuso rheolaeth strategol y cyflogwyr ar
draws ystod o gamau gwahanol yn y broses hyfforddi. Mae hyn yn cynnwys cynllunio’r
hyfforddiant; ei ddarparu; monitro ei lwyddiant; cymhwyso’r hyfforddiant i’r gweithle a

chefnogi’r dysgwyr y tu allan i’r gwersi ffurfiol.

Dyma’r gwaith ymchwil cyntaf i gael ei wneud yn y maes hwn yng Nghymru a bydd yr
astudiaeth hon felly yn ddechrau ar y gwaith o lenwi bwlch yn ein gwybodaeth, a gobeithio,
yn gosod sylfaen gadarn ar gyfer gwaith ymchwil pellach. Mae’r gwaith ymchwil empirig
sy’n sail i'r traethawd hwn yn cynnwys casglu data cynhwysfawr ac eang gan gyflogwyr; gan
ddysgwyr a chan ‘reoleiddwyr’, a cheir cyfuniad o ddata meintiol ac ansoddol. Mae’r data
hwn, yn gyfannol, yn cynnig darlun manwl ac unigryw o sefyllfa hyfforddiant iaith ar lefel

strategol ac ymarferol mewn amrywiaeth o weithleoedd yng Nghymru.

Mae’r astudiaeth yn pontio cyfnod lle daeth Bwrdd yr laith Gymraeg (BylG) i ben a lle daeth
Comisiynydd y Gymraeg (CyG) i fodolaeth. Edrychir yn fanwl ar effaith BylG fel hyrwyddwr a
rheoleiddiwr hyfforddiant iaith, ac effaith hyn ar reolaeth strategol yr hyfforddiant mewn

gweithleoedd ledled gogledd Cymru.

| gloi, mae canfyddiadau’r traethawd yn taflu goleuni newydd ar sefyllfa hyfforddiant iaith
yn y sector cyhoeddus yng Nghymru. Amlygir diffygion clir (ar y cyfan) mewn gweithleoedd
yn y modd y cynllunir hyfforddiant laith ar y lefel meicro, ond hefyd gan y rheoleiddwyr yny
modd y gweithredir ac y monitrir deddfwriaeth a pholisi cenedlaethol ar y lefel macro.
Hyderir y byddant o gymorth i weithleoedd wrth gynllunio a monitro hyfforddiant iaith yny
dyfodol. Yn ogystal, gobeithir y bydd y canfyddiadau a’r argymhellion yn berthnasol ac yn
gymorth i Lywodraeth Cymru, Comisiynydd y Gymraeg a’r Ganolfan Dysgu Cymraeg

Genedlaethol i hwyluso hyfforddiant strategol effeithiol yn y gweithle.

CYDNABYDDIAETH A DIOLCHIADAU

Hoffwn i ddiolch i nifer o bobl a’m galluogodd i gyflawni a chwblhau’r traethawd hwn dros

gyfnod rhy hir o amser!

Heuwyd hadyn y syniad o fynd ati i astudio ar gyfer gradd PhD yn 6l yn 2003 tra yr oeddwn
i'n gweithio fel Cyfarwyddwr Cymraeg i Oedolion yn Ysgol y Gymraeg, Prifysgol Caerdydd.
Deilliodd hyn o amryw o drafodaethau difyr a diddorol gyda’r Athro Colin H Williams (Ysgol y
Gymraeg, Prifysgol Caerdydd) a roes yr anogaeth gyntaf i mi fwrw ati gyda’r traethawd.
Gwnaed hanner cyntaf y traethawd hwn dan ei oruchwyliaeth a’i arweiniad. Mae fy niolch
iddo, nid yn unig am ei arweiniad cadarn a doeth bob amser, ond am ei barodrwydd cyson i
drafod a gwyntyllu, ac am ei amynedd a charedigrwydd diddiwedd gyda myfyriwr a oedd yn

cynnal gwaith ymchwil ar sail rhan-amser.

Yn dilyn derbyn swydd ym Mhrifysgol Bangor, cwblheais y traethawd hwn yn Ysgol
Gwyddorau Cymdeithas, Prifysgol Bangor. Carwn ddiolch yn arbennig hefyd i Dr Rhian
Hodges o’r Ysgol honno am ei harweiniad clir a’m galluogodd i gwblhau ail hannery
traethawd hwn. Galluogodd y gefnogaeth gyson a gafwyd ganddi a chan Dr Cynog Prys (o’r
un Ysgol hefyd) i mi gwblhau’r gwaith, ac mae fy ngwerthfawrogiad am y sylwadau a’r
awgrymiadau a gefais ganddynt, ynghyd a’u hanogaeth ymarferol a chyson, yn fawr iawn.
Roeddwn yn teimlo bod cynnydd gwirioneddol yn cael ei wneud ar 6l pob cyfarfod gyda nhw

ac roedd hynny mor allweddol er mwyn cynnal ysbryd yr ymchwilydd hyd at y llinell derfyn!

Profodd gwneud yr ymchwil hwn tra’n ymhél a swydd amser llawn yn dipyn o her. Ni
fyddai’r traethawd hwn wedi gweld golau dydd oni bai am gefnogaeth gadarn fy rheolwyr
llinell ym Mhrifysgol Bangor, a sicrhaodd fod rhywfaint o amser yn cael ei neilltuo yn ystod
yr wythnos waith i ymgymryd &’r ymchwil. Yn hyn o beth, mae fy ngwerthfawrogiad yn fawr

i'r Athro Colin Baker, Ms Meri Huws a’r Athro Jerry Hunter.

Cafwyd cymorth parod gan staff mewn nifer o gyrff cyhoeddus ledled Gogledd Cymru (yn

bennaf), wrth gyflawni’r gwaith maes, ac er eu bod yn rhy niferus i’'w henwi, mae fy niolch

iddynt am eu cefnogaeth yn fawr iawn ac ni fyddai’'r gwaith hwn wedi bod yn bosib heb eu

cyfraniadau gwerthfawr.

Yn olaf, carwn ddiolch i’'m teulu am eu cefnogaeth a’u hamynedd di-ben-draw ar hyd y daith

hon - i Nicola, lanto ac Elin, ac i fy mam a nhad am eu hanogaeth gyson.

